
O Grupo Municipal do Bloque Nacionalista Galego (BNG), ao abeiro do
Regulamento Orgánico Municipal, e por iniciativa da súa concelleira, Mercedes
Queixas Zas, presenta o seguinte rogo oral para o vindeiro Pleno do Concello da
Coruña a respecto de órganos ou entes vencellados á cultura,

Exposición de motivos

Para impulsar unha boa política cultural, o Goberno local debería aproveitar toda
a infraestrutura existente na cidade e poñela ao servizo dun proxecto cultural
municipal participado e inclusivo.

Na Coruña, temos unha rede de bibliotecas municipais ampla que precisa
atención e medidas concretas que a reforcen ademais de afrontar a unificación da
actual rede. Con estes obxectivos se acordou a creación da Comisión Especialde
Bibliotecas, que aínda non tivo a súa primeira xuntanza de traballo.

Contamos tamén cun, aínda non estreado, órgano de participación do tecido
cultural coruñés que pretende servir de espazo de encontro, relación e consenso
sectorial: o Consello Municipal da Cultura, que tampouco tivo aínda a súa primeira
sesión.

A alcaldesa é presidenta do Padroado da Fundación Luis Seoane, mais estamos
cerca do cumprimento dos 100 primeiros días de mandato e aínda non convocou
ningunha xuntanza. O que é grave porque o Goberno Local debe impulsar e liderar
importantes tarefas desta fundación como a posta en valor do legado e obra de
Luis Seoane como un elemento de atracción cultural da nosa cidade e unha
ferramenta de proxección da Coruña no eido das artes plásticas ou a definición
dun proxecto museístico para converter a Fundación Luís Seoane nun centro de
referencia da arte contemporánea galega.

Co curso académico da Escola Municipal de Música e a temporada de concertos
da Orquestra Sinfónica de Galicia xa comezados, a Xunta de Goberno do
Consorcio para a Promoción da Música aínda non foi convocado por primeiravez
desde que se nomearon os representantes municipais.

En consecuencia, o Grupo Municipal do BNG realiza o seguinte

Rogo

Que a alcaldesa da Coruña, ou persoa en que teña delegadas as atribucións,
convoque no prazo máximo dun mes os seguintes organismos:

1. A Comisión Especial de Bibliotecas.
2. O Consello Municipal da Cultura.
3. O Padroado da Fundación Luis Seoane.
4. A Xunta de Goberno do Consorcio para a Promoción da Música.

A Coruña, 20 de,setembro de 2023

Concelleira do Grupo Municipal do BNG

Á IIcIIDESA-pRESTDENTA Do coNcELLo DA coRUñA

